Համաձայնագիր

Հայաստանի Հանրապետության կառավարության և Թուրքմենստանի կառավարության միջև անասնաբուժության ոլորտում համագործակցության մասին


Հայաստանի Հանրապետության կառավարությունը և Թուրքմենստանի կառավարությունը  (այսուհետ` Կողմեր), 
ելնելով պետությունների միջև տնտեսական և առևտրային կապերի հետագա զարգացման կարևորությունից, 
ղեկավարվելով Հայաստանի Հանրապետության և Թուրքմենստանի միջև բարեկամական հարաբերությունների և համագործակցության մասին Պայմանագրի դրույթներով, 
ինչպես նաև ցանկանալով հիմնել երկկողմանի համագործակցություն անասնաբուժության ոլորտում` կենդանիների ինֆեկցիոն հիվանդությունների տարածման կանխման և անասնաճարակներից տարածքների փոխադարձ կանխարգելման նպատակով` 
համաձայնեցին ներքոհիշյալի մասին. 

Հոդված 1

Կողմերը կիրականացնեն համագործակցություն անասնաբուժության ոլորտում և կձեռնարկեն անհրաժեշտ միջոցներ` կանխարգելելու կենդանիների ինֆեկցիոն հիվանդությունների տարածումը մեկ Կողմի տարածքից մյուս Կողմի տարածք` բոլոր տեսակի տրանսպորտային միջոցներով անասնաբուժական հսկողությանը ենթակա բոլոր տեսակի բեռների փոխադրման ընթացքում:
Հոդված 2

Կողմերը համաձայնեցին ղեկավարվել երկու Կողմերի պետությունների օրենսդրությամբ, դրույթներով և այլ նորմատիվ ակտերով, ինչպես նաև Ցամաքային կենդանիների սանիտարական օրենսգրքով` հաստատված Կենդանիների առողջության համաշխարհային կազմակերպության Միջազգային կոմիտեի կողմից:

Հոդված 3

Սույն Համաձայնագրի իրականացման պատասխանատու են Կողմերի համապատասխան լիազորված մարմինները`
թուրքմենական կողմ - “Թուրքմենմալդարի” ասոցիացիային առընթեր կենդանիների և թռչունների անասնաբուժական սպասարկման միավորումը,
հայկական կողմ - Հայաստանի Հանրապետության գյուղատնտեսության նախարարության կառավարման ոլորտում գործող սննդամթերքի անվտանգության պետական ծառայությունը:

Հոդված 4

Սույն Համաձայնագրի դրույթները կիրառվում են` 

ա)
բոլոր տեսակի կենդանիների (ներառյալ թռչուններ, մուշտակավոր գազանների, լաբորատոր, կենդանաբանական այգու և ընտանի կենդանիների, ծովային գազանների, մեղուների, ձկների և այլ հիդրոբիոնտների, կենդանիների սաղմերի և սերմնահեղուկի, բեղմնավորված ձկնկթի), 

բ)
կենդանական ծագման մթերքների (մսի և մսամթերքի, կաթ և կաթնամթերք, ձուկ, ձու, մեղվաբուծական մթերքներ),

գ)
կենդանական ծագման հումքի (կաշի, բուրդ, խոզան, աղվամազ, փետուր, գեղձեր, աղիք, արյուն, ոսկոր և այլ տեսակի հումք), 

դ)
կենդանիների կերերի,

ե)
անասնաբուժական պատրաստուկների, կենսաբանական նյութերի և կենդանական ծագման առարկաների հավաքածուների նկատմամբ:
Հոդված 5


Ինֆեկցիոն հիվանդությունների տարածման կանխարգելման և վերացման նպատակով` Կողմերը (հեռագրով և կապի այլ մատչելի միջոցներով) միմյանց անհապաղ կտեղեկացնեն Կենդանիների առողջության համաշխարհային կազմակերպության (OIE) “A” ցուցակի կենդանիների ինֆեկցիոն հիվանդությունների, անհայտ էտիոլոգիայի զանգվածային և նախկինում չարձանագրված հիվանդությունների առկայության մասին, ինչպես նաև Կողմերից մեկի հարցմամբ կտրամադրվի անհրաժեշտ տեղեկատվություն երկրի անասնահամաճարակային վիճակի վերաբերյալ:

Հոդված 6


Կողմերի կաշվե հումքի, բրդի և կենդանական ծագման այլ հումքի մթերման, արտադրության, վերամշակման և պահպանման, անասնապահական արտադրանք արտահանող ու ներկրող ձեռնարկություններն, անկախ դրանց գերատեսչական ենթակայությունից և կազմակերպչական-իրավական ձևերից, պետք է ունենան իրենց երկրի Կենտրոնական անասնաբուժական մարմնի թույլտվությունը և գտնվեն պետական անասնաբուժական ծառայության մշտական վերահսկողության ներքո:

Հոդված 7


Սույն Համաձայնագրի 4-րդ հոդվածում նախատեսված ընտրությունը, կարանտինացումը, ախտորոշիչ հետազոտությունների անցկացումը, Կողմերի պետությունների տարածքների միջև անասնապահական բեռների փոխադրման վերահսկողությունը իրականացվում է Կողմերի պետական անասնաբուժական ծառայության կողմից` Կողմերի կենտրոնական անասնաբուժական մարմինների միջև երկկողմ պայմանավորվածություններին համապատասխան:

Հոդված 8


Կենդանիների ինֆեկցիոն հիվանդությունների նկատմամբ ապահով վարչական տարածքային բաժանումներից Կողմերի պետությունների տարածքների միջև սահմանային հսկիչ կետերի պետական անասնաբուժական հսկողության ենթակա բեռների փոխադրման համար պահպանվում է գործող կարգը:


Բեռի յուրաքանչյուր խմբաքանակ ուղեկցվում է անասնաբուժական վկայականով կամ սերտիֆիկատով` լրացված ռուսերեն և երկու երկրների լեզուներով` վավերացված Կենտրոնական անասնաբուժական մարմնի կնիքով: Այս դեպքում երկու Կողմերի պետությունների տարածքների սահմաններում տարանցիկ փոխադրման համար հատուկ անասնաբուժական թույլտվություն չի պահանջվում:

Հոդված 9


Կողմերից մեկի տարածքում սույն Համաձայնագրի 5-րդ հոդվածում նշված հիվանդությունների առաջացման դեպքում, այդ Կողմի իրավասու անասնաբուժական մարմինները պետք է ստեղծված իրավիճակի մասին անհապաղ տեղեկացնեն մյուս Կողմի համապատասխան Կենտրոնական անասնաբուժական մարմիններին հեռագրով կամ կապի հնարավոր այլ միջոցներով և դադարեցնեն սույն Համաձայնագրի 4-րդ հոդվածում նշված անասնապահական բեռների արտահանումը:


Անասնապահական բեռների արտահանման մասին գործող կարգը կարող է վերականգնվել` միայն երկու Կողմերի Կենտրոնական անասնաբուժական մարմինների միջև նախնական խորհրդակցումից և փոխադարձ պայմանավորվածությունից հետո:

Հոդված 10


Կողմերի սահմանային հսկիչ անասնաբուժական կետերը իրականացնում են սահմանային պետական անասնաբուժական հսկողություն` երկու Կողմերի բոլոր ենթահսկման բեռների փոխադրումների նկատմամբ: 

Հոդված 11 


Կողմերի տարածքից պետական անասնաբուժական հսկողության սահմանային ենթահսկման բեռների արտահանման համար Կենդանիների առողջության համաշխարհային կազմակերպության (OIE) Ցամաքային կենդանիների սանիտարական օրենսգրքին համապատասխանող անասնաբուժական սերտիֆիկատը ձևակերպվում է տեղում` այդ Կողմի սահմանային հսկիչ անասնաբուժական կետում: 


Պետական անասնաբուժական հսկողության սահմանային ենթահսկման բեռների ներմուծման համար Կողմերի համար գործում են միասնական անասնաբուժական պահանջներ: Դրա հիման վրա, Կողմերը կարող են երկկողմանի կարգով համաձայնեցնել և նախաստորագրել ներմուծվող անասնաբուժական, անասնապահական բեռների անասնաբուժական սերտիֆիկատների օրինակները: Այդ դեպքում անասնաբուժական սերտիֆիկատների օրինակները կփոխանցվեն սահմանային հսկիչ անասնաբուժական կետերին, որտեղով հետագայում կիրականացվի բեռների ներմուծումը:

Հոդված 12 


Կենտրոնական պետական անասնաբուժական մարմինների մակարդակով Կողմերը համաձայնել են Կողմերի պետական անասնաբուժական հսկողության իրենց աշխատանքում անասնապահական բեռների միջազգային և միջպետական փոխադրումների ընթացքում կիրարկել սույն Համաձայնագրի 4-րդ հոդվածում նշված Կենդնիների առողջության համաշխարհային կազմակերպության (OIE)  կողմից ընդունված պահանջներին համապատասխան միասնական կանոնները:

Հոդված 13


Կողմերի պետական անասնաբուժական ծառայությունները ըստ անհրաժեշտության և փոխադարձ համաձայնության կկազմակերպեն կոնսուլտատիվ խորհրդակցություններ, մասնագետների փոխանակում, ինչպես նաև կիրականացնեն համագործակցություն` գիտության ոլորտում:  

Հոդված 14


Կողմերը համաձայնվել են հերթականությամբ Կողմերի պետությունների տարածքում ըստ անհրաժեշտության անցկացնել համատեղ կոնֆերանսներ` կենդանիների գործնական հարցերի լուծման, տեղեկատվության և սույն Համաձայնագրով նախատեսված միջոցառումների անցկացման գործում փորձի փոխանակման նպատակով:  

Համատեղ համաժողովի անցկացման ժամանակը և վայրը, ինչպես նաև կոնֆերանսում քննարկման ենթակա հարցերի ցանկը կազմվում է Կողմերի իրավասու մարմինների կողմից: 

Հոդված 15


Կողմերի փոխադարձ համաձայնությամբ սույն Համաձայնագրում կարող են կատարվել փոփոխություններ և լրացումներ՝
Սույն Համաձայնագրի դրույթների մեկնաբանման և կիրարկման հետ կապված բոլոր վիճելի հարցերը կլուծվեն Կողմերի միջև բանակցությունների և խորհրդակցությունների միջոցով:

Հոդված 16


Սույն Համաձայնագրի դրույթները չեն տարածվում անասնաբուժությանն առնչվող միջազգային կազմակերպությունների հետ այլ համաձայնագրերով ու պայմանագրերով նախատեսված պայմանավորվող կողմերի իրավունքների ու պարտականությունների վրա:
Հոդված 17 

Սույն Համաձայնագիրն ուժի մեջ է մտնում նրա ուժի մեջ մտնելու համար Կողմերի ներպետական անհրաժեշտ ընթացակարգերն ավարտելու մասին դիվանագիտական ուղիներով ծանուցման փոխանակման օրվանից:
Սույն Համաձայնագիրը կնքվում է 5 տարի ժամկետով և դրա գործողությունը ինքնաբերաբար կերկարացվի ևս հինգ տարի ժամկետներով, եթե  Կողմերից որևէ մեկը գրավոր ձևով չհայտնի Համաձայնագրի դադարեցման մասին իր ցանկությունը Կողմերից մյուսին սույն համաձայնագրի գործողության ժամկետի ավարտից առնվազն վեց ամիս առաջ:


Կատարված է ________«     »-------------- 2011թ. երկու բնօրինակից յուրաքանչյուրը հայերեն, թուրքմեներեն և ռուսերեն, ընդ որում բոլոր տեքստերը հավասարազոր են: Տեքստի մեկնաբանման հետ կապված տարաձայնությունների դեպքում գերակայությունը կտրվի ռուսերեն լեզվով տեքստին:
	Հայաստանի Հանրապետության կառավարության կողմից 
	Թուրքմենստանի կառավարության
կողմից


